
Umsögn um drög að breytingu á reglugerð um framkvæmd verndunar vatnasviðs 
og lífríkis Þingvallavatns, sem birt var í Samráðsgátt, 25. mars 2021.

Almennt

Í kynningartextanum í Samráðsgáttinni kemur fram að fyrirhuguð er breyting á reglugerðinni, sem gerir
ráð fyrir að skólp frá húsum við Þingvallavatn verði hreinsað með tveggja þrepa hreinsun. 
Vöktunargögn sýna að ástand Þingvallavatns er gott og hvorki eru merki um ofauðgun næringarefna, né
að ástand vatnsins hafi hrakað með tilliti til tærleika, styrks köfnunarefnis, blaðgrænu og þörunga.

Það er mikilvægt að stjórnvaldsákvarðanir sem varða almenning byggi á þekkingu. Það er gert með 
þessari breytingu og ber að fagna því. Um er að ræða breytingu frá fyrri ákvörðun um íþyngjandi og 
kostnaðarsama kröfu um ítarlegri hreinsun á köfnunarefni úr frárennsli frá sumarhúsum, sem byggð var
á getgátum um að þetta frárennsli ógnaði tærleika Þingvallavatns. Eins og fram kemur sýna 
vöktunargögn að þetta var ekki rétt, auk þess sem úttekt ráðuneytisins á uppsprettum 
köfunarefnisinnstreymis í vatnið sýnir að hlutur frístundahúsa í innstreymi köfnunarefnis er sáralítill. 

Athugasemdir við einstök skjöl

Í Samráðsgáttinni eru þrjú skjöl: 
1. Skjal til samráðs – sem lýsir fyrirhuguðum reglugerðarbreytingum.
2. Tvö fylgiskjöl. Annars vegar Drög að viðmiðum/skilyrðum UTU og HSL vegna fráveitu við 
sumarhús, og hins vegar Drög að aðgerðaráætlun á verndarsvæði Þingvallavatns.

Fram kemur að Heilbrigðisnefnd Suðurlands vinnur að endurskoðun aðgerðaáætlunar fyrir verndun 
vatns samkvæmt gildandi ákvæðum reglugerðarinnar og að fyrirmæli um frágang á fráveitum verði 
hluti af áætluninni og verði lóðarhöfum við Þingvallavatn gert að vinna eftir þeim. 
Þegar þessi drög að aðgerðaáætlun fara að nálgast það að verða tilbúin er mikilvægt að þeir sem málið 
varðar, m.a. húseigendur við Þingvallavatn, fái tækifæri til þess að koma með athugasemdir áður en 
aðgerðaáætlunin verður gefin út.

1. Eftirfarandi eru fimm athugasemdir (1.1 – 1.5) við skjal til samráðs – sem lýsir 
fyrirhuguðum reglugerðarbreytingum. Lagt er til að útstrikaði textinn falli út.

1.1
Texti úr drögunum:
Hreinsa skal skólp samkvæmt ákvæðum reglugerðar um fráveitur og skólp og fyrirmælum 
Heilbrigðnefndar Suðurlands

Athugasemd:
Lagt er til að textinn „og fyrirmælum Heilbrigðnefndar Suðurlands“ verði felldur burt.
Kröfur um hreinsun koma fram í reglugerð en skulu ekki settar af heilbrigðisnefndinni.  Hins vegar er 
mikilvægt að hlutlausir fagaðilar geri leiðbeiningar um útfærslur og frágang fráveitulausna, sem tryggja
að faglega sé gengið frá búnaði og er sjálfsagt að húseigendur fylgi slíkum leiðbeiningum, enda er 
vitnað til þess aftar í greininni.

1.2
Texti úr drögunum::

Taka skal mið af nálægð við vatnið og aðstæðum á hverjum stað m.t.t. verndunar vatnasviðs og lífríkis 
vatnsins.

Athugasemd: 

Eðlilegt er að miða við að almennt viðmið eigi við um fráveitur við Þingvallavatn eins og annars staðar 
við stöðuvötn. Það eru því aðstæður á hverjum stað fremur en fjarlægð frá vatnsbakka sem ráða því 
hvernig fráveita skuli vera uppbyggð.

Lagt er til að textinn um nálægð við vatnið verði felldur út (sjá einnig í samræmi við þetta athugasemd 
við Drög að viðmiðum/skilyrðum UTU og HSL vegna fráveitu við sumarhús).  Einnig er lagt til að 
niðurlag textans, „m.t.t. verndunar vatnasviðs og lífríkis vatnsins“, verði felldur út. Þegar er ljóst að 
kröfur um hreinsun miðast við ástand vatnsins. 

1.3
Texti úr drögunum::
Umhverfisstofnun gefur út gátlista um hreinsikröfur, þar sem m.a. fram koma viðmiðunarmörk um 
losun einstakra efna sem haft geta áhrif á lífríki svæðisins.

Athugasemd:
Hreinsikröfur koma fram í reglugerðinni og ekki á að setja þær í gátlista frá Umhverfisstofnun. 
Leiðbeiningar um frágang hreinsibúnaðar nægja auk þeirra krafna sem koma fram í reglugerð. Hægt er 
að setja kröfur um losun einstakra efna í starfsleyfi fyrirtækja, þar sem um slíkt er að ræða.
Lagt er til að setningin verði felld niður.

1.4
Texti úr drögunum::
Gæta skal þess að mengunarefni í skólpi sem Þingvallavatn er talið viðkvæmt fyrir séu hreinsuð 
ítarlega, svo sem köfnunarefni og saur

Athugasemd:
Þessi texti varðandi köfnunarefni stangast á við tilgang reglugerðarbreytingarinnar og einnig óþarft að 
tiltaka saur, því einn megintilgangur frárennslishreinsunar er einmitt að hreinsa út saur.
Lagt er til að setningin verði felld út.

1.5
Texti úr drögunum::
Þar sem fráveituvatni verður ekki veitt í almenna fráveitu skal afla fyrirmæla og leyfis 
heilbrigðisnefndar Suðurlands hverju sinni.

Athugasemd:
Við vatnið er að jafnaði um að ræða einstök hús og ekki almenna fráveitu. Þetta ákvæði þjónar því ekki 
tilgangi og því lagt til að það verði fellt út. 

Eftir þessar breytingar yrði greinin þannig:

15. gr. reglugerðarinnar orðist svo:

Hreinsa skal skólp samkvæmt ákvæðum reglugerðar um fráveitur og skólp. Taka skal mið af aðstæðum 
á hverjum stað. Heilbrigðisnefnd Suðurlands skal samþykkja nýjar og endurbættar fráveitur og búnað 
sem notaður er við meðhöndlun og hreinsun og losun skólps sem beita má á svæðinu, m.a. frá 
einstökum frístundahúsum og öðrum húsum. Heilbrigðisnefnd Suðurlands birtir á vefsvæði sínu 
leiðbeiningar um frágang fráveitukerfa og fráveitutækni sem beita má á svæðinu og leiðbeiningar til 
eigenda frístundahúsa sem þeim ber að fara eftir. 
Um fráveitu frá starfsleyfisskyldum atvinnurekstri fer samkvæmt starfsleyfi og þau skulu taka mið af 
vernd svæðisins. 

2. Athugasemdir við drög að viðmiðum/skilyrðum UTU og HSL vegna fráveitu við 
sumarhús

Í ljósi þess að vöktun við Þingvallavatn hefur sýnt að ástand þess er almennt mjög gott þá er eðlilegt að 
miða við að almenn viðmið eigi við þar eins og annars staðar við stöðuvötn.

Það eru því aðstæður á hverjum stað fremur en fjarlægð frá vatnsbakka sem ráða því hvernig fráveita 
við einstök sumarhús skuli vera uppbyggð.

Leiðbeiningar um rotþrær og siturlagnir eiga því almennt við nema þar sem aðstæður eru erfiðar.
Erfiðar aðstæður helgast helst af nokkrum þáttum.

    1. stutt er niður á klöpp eða hraun
    2. stutt er niður á grunnvatn
    3. jarðvegur er mjög sendinn

Þar sem þetta á við þarf að grípa til sérstakra aðgerða og fá útfærslu frá sérfræðingi til að leysa 
fráveituhreinsunina.

Í stað draganna/tillögunnar í sem eru sem fylgiskjal í samráðsgáttinni er því lagt til að viðmið/skilyrði 
UTU og HSL verði orðuð með eftirfarandi hætti:

Viðmið / skilyrði  UTU og HSL vegna fráveitu við sumarhús: 

A. Almennt

Allir bústaðir skulu hið minnsta vera með rotþró og siturlögn sem dreifir vatni frá rotþróm um 
malarpúða út í minnst 0,3 m þykkan jarðveg eða gróðurbeð í samræmi við leiðbeiningar um rotþrær og 
siturlagnir.

Þetta getur reynst erfitt þar sem:

    • stutt er niður á klöpp eða hraun
    • stutt er niður á grunnvatn
    • jarðvegur er mjög sendinn

Þar sem slíkur jarðvegur er ekki til staðar getur þurft að byggja upp slíka siturlögn, setja upp sandsíu 
eða nota annan líffræðilegan síubúnað. 

Einnig má setja upp litlar sambyggðar hreinsistöðvar sem skila jafngóðum eða betri árangri.

Þar sem ekki er hægt að koma fyrir rotþró eða öðrum hreinsibúnaði fyrir siturlögn eða sandsíu þarf að 
nota þurrsalerni, brennslusalerni eða sambærilegan búnað.

Þegar bústaðir eru endurnýjaðir eða stækkaðir skal samhliða uppfæra fráveituhreinsun.  Viðbótar 
hreinsibúnað má setja upp fyrir framan eða aftan núverandi búnaði, en slíkt þarf að útfæra í hönnun 
hverju sinni.

B. Hvað á að fara í rotþró eða hreinsibúnaði?

Í rotþró má veita frárennsli frá salernum, eldhúsum og þvottahúsum.

C. Hvað á ekki að fara í rotþró eða hreinsibúnað?

Hitaveituvatn, vatn úr heitum pottum, baðkörum skal ekki leiða í rotþró heldur setja í jöfnunarþró 
og/eða malarpúkk sem dreifir vatninu í jarðveg á öðrum stað en þar sem siturlögnin frá rotþrónni er.
Regnvatn skal ekki leiða í fráveitu.

D. Ráðleggingar um heppilegar stærðir rotþróa:

Mælt er með því að rotþró sé lágmark 3000 lítrar við alla bústaði.
Sú stærð er ekki of stór þó notkun sé stopul en nógu stór til að geta annað heilsársnotkun og/eða 
útleigu, miðað við að í bústaðnum dvelji að jafnaði 1-5 einstaklingar og að ekki fleiri en 10 manns geti 
dvalið í bústaðnum í einu. Ef notkunin er meiri eða að fleiri en 10 í einu geti dvalið í bústaðnum, þá 
þarf að skoða og meta hvert tilvik fyrir sig m.t.t. stærðar og búnaðar.

3 Athugasemdir við drög að aðgerðaráætlun á verndarsvæði Þingvallavatns

Af lestri draganna má sjá að þau eru afar skammt á veg komin og í þeim textabútar sem eru eldri en 10 
ára. 

Þegar þessi drög að aðgerðaáætlun fara að nálgast það að verða tilbúin er mikilvægt að þeir sem málið 
varðar, m.a. húseigendur við Þingvallavatn, fái tækifæri til þess að koma með athugasemdir áður en 
hún verður gefin út.

Ákvæði í aðgerðaáætluninni stangast á við þá reglugerðarbreytingu sem hér er kynnt í Samráðsgáttinni 
og þeim þarf því að breyta:

8. grein í aðgerðaáætluninni

Beita skal ítarlegri hreinsun en tveggja þrepa hreinsun, sem miðar að því að minnka magn 
köfnunarefnis og saurgerla af völdum fráveitu.

og
Þriðja þrep hreinsunar skal sérstaklega til þess fallið að minnka köfnunarefni í fráveitu og draga úr 
mengun af þess völdum á verndarsvæðinu.

Athugasemd:
Fyrri hluti 8.greinar stangast á við reglugerðarbreytinguna. Ákvæði um gerlahreinsun gengur mun 
lengra en reglugerðin.  Engar upplýsingar hafa komið fram um vandamál vegna gerlamengunar í 
Þingvallavatni, og er ekki þörf á að gera slíkar ráðstafanir nema í tilvikum á landi þar sem frárennsli 
gæti valdið gerlamengun í vatnsbólum.

Viðauki 2 í aðgerðaáætluninni

Í eftirfarandi málsgrein í viðaukanum eru setningar sem stangast á við reglugerðarbreytinguna. 
Lagt er til að yfirstrikaður texti verði felldur út:
Við hreinsun skólps frá íbúðarhúsum, frístundahúsum og húsnæði tengd ferðaþjónustu skal beita 
ítarlegri hreinsun en tveggja þrepa hreinsun, sbr. reglugerð um fráveitur og skólp. 
Gæta skal þess að mengunarefni í skólpi sem Þingvallavatn er viðkvæmt fyrir séu hreinsuð ítarlega, svo
sem köfnunarefni og saurmengun. Sækja skal um leyfi heilbrigðisnefndar Suðurlands fyrir losun skólps
og fara skal eftir leiðbeiningum um frágang fráveitukerfa og fráveitutækni sem beita má á svæðinu sbr. 
20. gr. reglugerðarinnar.

Aftar í viðaukanum (liðir 1 til 5) er úreltur fyrsti vísir að drögum að leiðbeiningum um fráveitubúnað. 
Hann byggir m.a. á lýsingum á búnaði frá ákveðnum framleiðendum, sem á ekki við í dag. Einnig er 
texti um hvernig fjarlægja á köfnunarefni og fosfór, sem stangast á við reglugerðarbreytinguna. 

Lagt er til að fenginn verði óháður fagaðili til þess að gera vandaðar leiðbeiningar, sem nýtast mun 
húseigendum við Þingvallavatn og við önnur vötn í landinu við að ganga frá fráveitum við hús sín á 
faglegan hátt. 

Með von um að þessar athugasemdir nýtist vel.

Þór Tómasson
Efnaverkfræðingur sem komið hefur að bættum lausnum í skópmálum í meir en 30 ár, 
og fylgst með Þingvallavatni og umhverfi þess nánast alla ævi.

